
Билим Жангы китап
Кёп болмай Къабарты-Малкъар къырал 

университетни  орус тилден бла битеу тилле-
ни билдириуден кафедрасыны келечилери 
Бабугентде Деппуланы Хаким атлы 2-чи но-
мерли  кадет школ-интернатны  окъуучулары 
бла тюбешгендиле. 

Бу кюнледе белгили малкъар жазыучу, журналист Ос-
манланы Хыйсаны басмадан «Акътамакъ» деген кезиулю 
назмула, хапарла бла таурухла китабы чыкъгъанды. Ол 
авторну алгъышы бла башланады. Хыйса окъуучусуна 
«Бу китап бла бирге юйюнге кёп игиликле, ахшылыкъла 
кирсинле», - деп, алай башлайды кесини сёзюн.

2 бет 4 бет

Энди жыйырма жылдан асламны фестиваль даражада 
бардырылгъан «Ана тилим - жаным-тиним, мени дуни-
ям!» деген эришиуню малкъар тил бла адабият бёлюмю-
ню иши эм алгъа быйыл Булунгуну мектебинден баш-
ланнган эди. Эстафетаны ахыр кезиую уа бу жол Акъ-Суу 
элни битеулю билим берген школунда болгъанды. 

3,4 бетле

Жыйылыу

Партия жашау

Закон

Табийгъат, тарых, сезим да

Парламент

Энчиликлерибизни ачыкълагъан, аланы 
сакъланырларына себеплик этген байрам

«Единая Россия»   
къуралгъанлы 22 жыл 
толгъанына аталып, 
партияны КъМР-де жа-
мауат приёмныйинде 
1-10 декабрьде парти-
яны регион бёлюмюню 
оноучулары, РФ-ни 
Федерация Советини 
сенаторлары, Къы-
рал Думаны, КъМР-ни 
Парламентини эм жер-
жерни самоуправление 
органланы депутатлары 
инсанла бла тюбешип, 
тарыгъыуларына бла 
тилеклерине тынгыла-
рыкъдыла.

1 декабрьде уа КъМР-ни 
Парламентини спикери 
Татьяна Егорова бардыр-
гъанды приёмну.  

Законла чыгъарыучу ор-
ганны башчысы бла тюбе-
шиуге  Прохладна, Баксан, 
Май районланы бла  Наль-
чикни инсанлары келгенди-
ле. Соруула оюла тургъан 
эм жашаргъа къоркъуулу 
юйледен кёчюрюу програм-
маны чеклеринде жашау 
болумларын игилендириу, 
тюрлю-тюрлю документле-
ни хазырлау бла байламлы 
болгъандыла. Энчи  аскер 
операциягъа къатышхан-
ладан бла аланы юйюр-
леринден да болгъандыла 
тилекле. Ол санда жара 
алгъаны ючюн тёлеулени, 
госпитальлада саулукъла-
рына багъыуну, сабийле-
ге болушурча адам керек 
болгъаныны юслеринден 
айтылгъанды. 

- Айырыучула бла бай-
ламлыкъгъа ишибизде баш 
магъана бериледи. Быллай  
тюбешиулени тизмеси уа 
Парламентни сайтында 
басмаланыпды. Депутатла 
хар ыйыкъ сайын район-
лада бла шахарлада ин-

санла бла тюбешедиле. 
Аны бла бирге хар байрым 
кюн приём Парламентни 
мекямында бардырылады. 
Быллай жумушла партия 
ишни чеклеринде да та-
мамланадыла.

Тамата тёлюге, Уллу Ата 
журт урушну бла жер-жерли 
къаугъаланы ветеранлары-
на, тылда уруннганлагъа, 
ёксюз сабийлеге, саулукъ-
ларына кёре чекленнген 
онглары болгъанлагъа бю-
тюнда къайгъырылады. Ин-
санла бла тюбешиулеге, ай-
ырыучула бла ушакълагъа 
биз депутатны борчунача 
къарамайбыз, ол  тамам-
лагъан жумушларыбызны 
магъанасыды. Инсанланы 
сейирлерин къоруулау – хар 
кюнлюк ишибизди. Жууа-
плылыкъны ангылай, бизге 
инсанладан келген тиле-
клени тамамлауда къолдан 
келгенни этебиз.

Тилекле уа тюрлю-тюр-
людюле. Бизни жууаплыкъ-
да болмагъан соруула бла 
да келедиле, болсада биз 
аланы тамамлауну кон-

трольгъа алабыз, башха 
организациялагъа, учреж-
дениялагъа эсгертиуле ха-
зырлайбыз.   Ол санда 
муниципал, регион эм фе-
дерал даражада. Инсан-
ларыбызны къайгъыларын 
тамамлау битеу власть 
органланы да жууаплы-
лыгъыды. Бирде инсанла 
этген башламчылыкъла бла 
байламлы законлагъа тю-
зетиуле да кийириледиле. 
Приёмладан сора РФ-ни 
Къырал Думасына феде-
рал законну проектлери 
хазырланнган  кезиуле да 
бардыла,-дегенди тюбеши-
уден сора Татьяна Егорова.

Бир-бир сорууланы же-
ринде окъуна тамамлар-
гъа къолдан келгенди. 
Башхалары бла байламлы 
тюрлю-тюрлю органлагъа 
эсгертиуле берилликдиле. 
Ол кюн белгили этилген 
сорууланы толтурууну спи-
кер кесини контролюна 
алгъанды.

КъМР-ни Парламентини 
пресс-службасы.

Тюбешиуню партияны 
регион бёлюмюню секрета-
рыны орунбасары, КъМР-ни 
Башчысыны Администра-
циясыны таматасы Муха-
мед Кодзоков бардыргъан-

ды. Аны ишине КъМР-ни  
Парламентини башчысы 
Татьяна Егорова да къа-
тышханды, деп билдирген-
диле бизге   KABARDIN-
BALKAR.ER.RU. сайтдан.

Жыйылыуда партияны 
регион политсоветини эм 
президиумуну жангыртыл-
гъан къауумун къабыл кёр-
гендиле. 

Партияны XXI съезди-
не делегатла да белгили 
этилгендиле. Ол быйыл 
16-17 декабрьде Москвада 
бардырыллыкъды. Алай 
бла анга Парламентни 
Физкультура, спорт  эм 
туризм жаны бла коми-
тетини таматасы Арсен 
Барагунов, Черек районну 
башчысы Къулбайланы 
Алан, Бахсан районну жер-
жерли самоуправлениясы-
ны башчысыны экинчиси 
Андзор Ахобеков;  «Ата 
журтну къоруулаучулары» 
къырал фондну регион бё-
люмюню башчысы Муаед 
Дадов  эм къазакъланы 
Терк аскерлерини Терк-
Малка  жамауатыны баш-
чысы Дмитрий Махонин 
къатышырыкъдыла

ТОКЪЛАНЫ Фатима 
хазырлагъанды. 

2024 жылда 1 январьдан къыралда ай-
лыкъны эм аз ёлчеми (МРОТ) 19 242 сом 
боллукъду. Ол жаны бла законнга РФ-ни 
Президенти Владимир Путин бу кюнледе 
къол салгъанды. Бюгюнлюкде  уа бу ёл-
чем 16 242 сомгъа жетеди.  Алай бла хакъ 
18,5 процентге кёбейтилинеди. 

Къыралны башчысы дагъыда февраль-

да МРОТ-ну энтта 10 процентге кётюрюрге 
башламчылыкъ этгенди. Ол жаны бла 
законну проектин РФ-ни Урунуу министер-
ствосу хазырлагъанды, РФ-ни Къырал 
Думасы аны ноябрьде ахыргъы окъулууда 
къабыл кёргенди.

 ТИКАЛАНЫ Фатима. 

КъМР-ни Экономиканы айны-
тыу министерствосунда ётген 
жыйылыуда республикада 
предпринимательлени жар-
сытхан чурумладан къутулур 
амалланы юсюнден сёлеш-
гендиле. Кенгешге министрни 
орунбасары Ольга Белецкая, 
Федерал налог службаны, 
Финансла министерствону, 
«КъМР-ни Гарантияла фонду» 
НКО-ну келечилери да къатыш-
хандыла.

Ушакъда гитче эмда орта пред-
принимательство бла кюрешгенле 
къаллай чурумлагъа тюбеучюлерин 
сюзгендиле. Аллай болумла налог 
тёлеуле бла байламлы справка-

ланы алгъанда болуучусун туура 
этгендиле. Предпринимательледен 
а аллай къагъытланы, сёз ючюн, 
къыралдан болушлукъ алгъан ке-
зиуде излейдиле.

Дагъыда контроль-касса тех-
никаны хайырланыуну юсюнден 
сёлешгендиле. Ол а розница сатыу 
бла кюрешген, кеслери да ишлерин 
патент алып бардыргъан предпри-
нимательлеге керек болады.

Тюбешиуде сагъынылгъанны  
барын да ойлап, аланы тап халгъа 
келтириу  амалланы белгилеген-
диле.

ОМАРЛАНЫ Мурат 
хазырлагъанды.

Музыка театрда жа-
рыкъ байрам болгъанды: 
Россейни халкъ артисти, 
КъМР-ни сыйлы артисти, 
Чечен-Ингуш Республи-
каны халкъ артисти, «Ка-
бардинка» эм «Балкария» 
тепсеу ансамбльлени 
художестволу башчысы, 
аты тарыхда ёмюрлеге 
жазылгъан хореограф, 
балетмейстер эм тепсе-
учю Улбашланы Мутай 
туугъанлы 100 жыл тол-
гъаны белгиленнгенди. 

Эсгериу ингир бийик  
даражада ётгенди, аны 
къурагъан КъМР-ни Ма-
даният министерствосуну 
башламчылыгъы бла ары 
кёп белгили къонакъла 
да жыйылгъандыла.

Байрам тепсеуден баш-
ланнганды,  экранда Му-
тай кеси тепсей эди. Башы 
чал болса да, кёзлери уа 
отча жана, саны- чархы да,  
садакъ  окъча,  уча! Ул-
баш улугъа хар къарагъан 

да арсарсыз айтырыкъды: 
ол фахмусу бла бирге ту-
угъанды. Музыка театргъа 
жыйылгъанла бизни айтхы-
лыкъ жерлешибизге къарс 
ургъандыла. Залда аны кёп 

сохталары бар эдиле, ала 
устазларына баш урургъа, 
жюрек ыразылыкъларын 
халкъ аллында айтыргъа 
келген эдиле. Улбаш улу 
дуниясын алышханлыкъгъа, 

бизни бла айырылмагъанды,  
ол салгъан тепсеуле бир за-
манда да сахнадан кетерик 
тюйюлдюле. «Кабардинка» 
бла «Балкария»  ансамбль-
леге къагъылгъан  къарсла 

жаланда артистлеге угъай, 
Улбашланы Мутайгъа да  
аталадыла. 

КъМР- ни маданият ми-
нистри Мухадин Кумахов: 
«Улбашланы Мутай жюрюп 
башлагъаны бла тепсеп 
тебирегенди. Он жылы тол-
гъанда, Ленинский окъуу ша-
харчыкъда фортепианогъа 
эм тепсеуге юйреннгенди, 
1961 жылда «Кабардинканы» 
балетмейстери, 1965 жылда 
балетмейстер -постановщи-
ги болгъанды. «Кабардин-
ка» академиялы къырал 
ансамбльни  дуниягъа атын 
айтдыргъанды. Ызы бла Къу-
дайланы Мухтар бла «Балка-
рия» фольклор–этнография 
къырал  ансамбльде ишле-
генди. Улбашланы Мутайны 
битеу да Совет Союзда биле 
эдиле, ол бизни республика-
да миллет хореографияны 
мурдорун салгъанды», - де-
генди.

Инсанларыбызны жумушларын тамамлау битеу 
власть органланы да жууаплылыгъыды

Съездге барлыкъланы атлары белгиленнгенди
Къабарты-Малкъардан «Единая Россияны» XXI съез-

дине барлыкъ къауум сайланнганды. Ала партияны 
КъМР-де регион бёлюмюню XXXIV конференциясын-
да айырылгъандыла. Анда дагъыда башха соруула да 
сюзюлгендиле.

Айлыкъ кётюрюледи

Тюбешиу

Предпринимательлени къайгъыларына эс бургъандыла

Къабарты-Малкъар Республиканы Башчысы 
Казбек Коков 2024 жылда къураллыкъ Кавказ ин-
вестиция форумну хазырлау эм бардырыу жаны 
бла къурау комитетни биринчи жыйылыууна 
къатышханды. Тюбешиуню Россейни Правитель-
ствосуну вице-премьери Александр Валентинович 
Новак бардыргъанды. 

Кавказ инвестиция кёрмюч биринчи кере 2023 жыл-
да болгъанды. Президентибиз Владимир Владими-
рович Путинни указына тийишлиликде ол жыл сайын 
бардырылгъан форумну даражасын алгъанды. Ол 
кеси да инвестиция къолайлыкъны презентациясына, 
Россейни регионларыны, тыш къыралланы, халкъла 
аралы организацияланы эмда бизнес-биригиулени 
къатышыуларына бурулгъан проектди.

Ишчи программагъа туризмни эмда агропромыш-
ленный комплексни, транспорт инфраструктураны, 
промышленностьну, энергетиканы, банк бёлюмню, 
цифралы экономиканы айнытыу жумушла, жаш тёлю 
политика эм гуманитар темала бла байламлы со-
руула да къошуллукъдула. Форумну майданларында 
регионла миллет проектлени бардырыуну эсеплерин 
туура этерикдиле, 2030 жылгъа дери айнытыу жаны 
бла муратларыны юслеринден айтырыкъдыла. Баш 
магъананы тутхан болумгъа уа регионла аралы бай-
ламлыкъла жаны бла пленар кенгеш саналлыкъды.

Регионланы къолайлыкъларын 
айнытыуну юсюнден сёлешгендиле

 Эсгериу ингир

Аны жюрегин жаланда тепсеу бийлеп эди

Жазылыу – 2024 

Атам «Заманнга» жаздырмай бир заманда да къал-
маучу эди. Аны ол жолун анам да юзмей бардырады. 
Баш ием, мен да ол жанына уллу кёллю болмайбыз, 
«Заман» газетге жазылмай къалмайбыз. Кертиди, аны 
къолума алып, башдан-аякъ окъуп чыгъаргъа бирде 
онгум болмай да къалады, алай юйдегиле уа анда 
жазылгъан затлагъа тынгылы эс бургъанлай турадыла.

«Заманны» бетлеринде маданиятда ишлегенлени 
юсюнден материалла кёп басмаланадыла, аны мен, 
сёзсюз, бек жаратама. Ол миллетибизни тарыхыны 
бир бетиди. 

Газетде республиканы 

хар кюннгю жашауундан хапар айтылады. Ёз малкъар 
тилибизде кесибизни адамларыбызны юсюнден иги 
хапарланы окъугъан а къууанч тюйюлмюдю хар мен 
таулума деген инсаннга?! Алайды да, айтдыра турмай, 
«Заман» газетибизге уллу ёхтемлик, сюймеклик, миллет 
сезим бла жаздырайыкъ.

ЖАНАТАЙЛАНЫ Ирэна,
КъМР-ни сыйлы артисткасы, «Балкария»

 фольклор-этнография къырал тепсеу ансамбльни 
солисткасы.

«Адамларыбызны юслеринден иги хапарла эшитсек, ёхтемленебиз»

БИЗНИ  ИНДЕКСИБИЗ – П 5893

Магъаналы башламчылыкъла 

Ахыры.  Аллы 1-чи бетдеди. 

Билим 

 Жандауурлукъ 

Жамауат палата

Палатаны социал политика, сау-
лукъ сакълау, физкультура эм спорт 
жаны бла комиссиясыны башчысы 
Галина Егорова билдиргенича, ре-
спубликаны Спорт министерствосу, 
къырал эм муниципал спорт уч-
режденияла, спорт федерацияла 
ишлерин къыралны Президентини 
«Тёрели россейли тин-ниет хазнаны 
сакълауда эм кючлеуде къырал 
политиканы мурдорун бегитиуню 
юсюнден» 809-чу буйругъуна тийиш-
лиликде бардырадыла. 

Ол мурат бла эришиулени къууан-
члы ачылыуларында эм ахырларында 
Россейни бла Къабарты-Малкъарны 
гимнлери эшитиледиле, байракъла-
ры кётюрюледиле. Белгили спорт-
чула, атлары айтылгъан тренерле, 
жаш гёжефлени алгъышлай, аланы 
туугъан жерибизни багъаларгъа, шу-
ёхлукъну юзмезге, саулукълу жашау 
бардырыргъа чакъырадыла. «Ата 
журтну къорууларыкъ уланларыбыз-
ны хазырлауда да спортну магъа-
насы уллуду, аны ючюн «Урунуугъа 
эм къорууланыугъа хазырма» (ГТО) 
комплексни ётдюрюуге да аслам эс 
бурургъа тийишлиди. Аны берирге 
хазырланнганла, кюч-къарыу жаны 
бла айныгъандан сора да, берген 

сёзлерин тутаргъа, салгъан муратха 
жетиуде къатылыкъгъа, хорламгъа 
итинирге юйренедиле», - дегенди ол.  

Спорт министерствону бёлюмюню 
башчысы Заур Балкаров айтханыча, 
ГТО-ну республикада бардырыуну 
электрон базасында эсепде 126 918 
адам бардыла, аладан 74 556-сы нор-
мативлени бергендиле, айырмалы 
болгъан 52 160 инсан белгиле бла са-
угъаланнгандыла. Быйыл комплексде 
кеслерин 9 133 адам сынагъандыла. 
Докладчы белгилегенича, ГТО-ну 
мураты, адамланы саулукъларын 
игилендириуден сора да, патриот 
ниетни бла граждан жууаплылыкъ-
ны кючлеудю. Аны тюз къурау жаш 
адамланы патриот, экология жаны 
бла билимлерин ёсдюреди, маданият 
хазнабызны багъаларгъа юйретеди, 
усталыкъ сайларгъа болушады. 

Алай бла бюгюнлюкде республи-
када 47 спорт школ, жыйымдыкъ 
командаланы хазырлагъан ара, 
«Спартак-Нальчик» профессионал 
футбол клуб бардыла. Алада спор-
тну 38 тюрлюсю бла 27 652 инсан 
кюрешедиле, «Спортну олимпиада 
резервли школу» деген ат 15 уч-
реждениягъа берилгенди, алада 
бийик жетишимле болдураллыкъ 

спортчуланы хазырлайдыла. Уллу 
Хорламны, Къабарты-Малкъарны 
къыраллыгъыны, Ата журтну къо-
руулаучуну, Тиширыуланы халкъла 
аралы, Сабийлени къоруулау кюн-
леге, миллет эм башха байрамлагъа 
аталып, эришиуле тёрели халда 
къураладыла. Жыл сайын, жамауат-
ны саулукълу жашау бардырыргъа 
кёллендирирча, физкультура-сау-
лукъ кючлеу эришиуле да бардыры-
ладыла, алагъа сабийле, окъуучула, 
абаданла да къатышадыла. «Спорт 
наркотиклеге къажауду», «Спорт 
терроризмге къажауду» деген чакъ-
ырыула бла стол теннисден, женгил 
атлетикадан, боксдан, тутушууну 
грек-рим эм эркин тюрлюлеринден, 
аскер къол тюйюшден, дзюдодан, 
шахматладан, гитче футболдан, 
волейболдан, тау лыжалада учуу-
дан бла гимнастикадан турнирле 
ётедиле.      

Быйыл январьдан башлап битеу да 
250 эришиу къуралгъанды, аладан 
89-су халкъла аралы, битеуроссей 
эм регионла аралы болгъандыла. 
Республиканы гёжефлери бла атлет-
лери бийик даражалы 131 турнирде 
сынашхандыла, 373-сю чемпионла 
болгъандыла эм саугъаланнганланы 

къауумларына киргендиле. Спорт 
министерство спорт школланы ди-
ректорлары бла бирге акъылбалыкъ 
болмагъанланы комиссиясына эсеп-
ге салыннган сабийлени эм жаш 
адамланы аманлыкъ ишледен тыяр 
муратда жыйылыуланы дайым бар-
дырады.  

Комиссияны келечилери Наталья 
Шинкарёва бла Нодар Шарданов 
министерствону бу ишни селейтмез-
ге, сабийле, жамауат саулай да спорт 
бла кюреширге сюерча, жарауларын 
эталырча бютюн кёп онгла къураргъа 
чакъыргъандыла. Фатима Гешева 
спортну миллет тюрлюлерин айныты-
угъа эс бурургъа кереклисин айтхан-
ды, Олег Каздохов да ГТО-гъа аслам 
адам къатышдырыргъа боллугъун 
белгилегенди. Чеченланы Георгий 
элледеги жаш тёлю республикалы, 
регионла аралы эм битеуроссей 
эришиулеге къатышырча мадарла 
этерге тийишлисин чертгенди. Битеу 
эсгертиуле сейирлери болгъан орган-
лагъа бла ведомстволагъа жиберил-
ликдиле, деп билдиредиле Жамауат 
палатаны пресс-службасындан.

КУЛЬЧАЛАНЫ Зульфия.   

Улбашланы Мутай эллиге жууукъ 
къыраллада болгъанды гастроль-
лада.  Заллада анга жарым сагъат 
тохтамагъанлай  къарс уруп тургъан 
заманла болгъандыла. Сагъыш этей-
ик: бизни гитче республиканы уллу 
дунияда аты айтылырча къаллай бир 
къыйын салгъанды ол! Халкъ теп-
сеуню сахнагъа чыгъаргъынчы кёп 
кюреширге керекди. Мутай халкъ теп-
сеулени бир затларын да тас этмей, 
аланы байыкъландыра билгенди. 
Малкъар халкъны юсюнден айтхан-
да, ол бизни ёмюрлени теренинден 
келген  тепсеулерибизни сакъларгъа 
кючюн–къарыуун,  фахмусун да ая-

магъанды. Сыфаты  ариу, фахмусу 
уллу,  Улбашланы Мутай таулу болгъа-
ны барыбызны да ёхтемлигибизди. 

«Жашаууну жетмиш жылын Мутай 
миллет тепсеулеге жоралагъанды. 
Жетмиш жыл! Кёп адам табаллыкъ 
тюйюлбюз аллай бир ишлеген, - де-
генди Мухадин  Лялюшевич.  – Улбаш 
улу адамланы сюйгенди, ангылагъан-
ды,   акъылын, жюрегин  а жаланда 
хореография бийлеп эди».

Биягъы экранда репетиция. Уста 
юйретеди. Сора гастрольланы эсге-
реди.  Ол жыллада Улбаш улуну же-
тишимлери бек бийик эдиле, миллет 
тепсеулени кёкге жетдирген эди ол. 
Бусагъатда сабийлени, жаш тёлюню 
тепсеулеге сейирлери да Улбаш улу 
бла байламлыды. 

Сёзсюз, таулула Улбаш улуну атын 
эм алгъа кесибизни ансамбль бла 
байлайдыла. «Мени «Балкариягъа» 
ишлерге чакъыргъанларында, пен-
сионер эдим. Бек терк айныгъанды 
ансамбль. Ёхтемленеме!» - дей эди 
хореограф видеороликден залгъа 
къарап. 

Алай ёхтемликге, жетишимлеге 
жол узун эди. Ленинский окъуу  ша-
харчыкъны  ансамблинде тепсеген 
онжыллыкъ  Мутайны биринчи са-
угъасы велосипед болгъанды. Аны 
юсюнден Улбаш улуну видеогъа жа-
зылгъан хапарына жыйылгъанла шум 
болуп тынгылагъандыла. «Пятигорск 
шахарда 1934 жылда Спартакиада 
бара эди, бизни ансамбль биринчи 

жерни алады, саугъабыз – къызыл 
рояль. Манга уа велосипед жетеди. 
Орджоникидзе: «Къалай окъуйса?» 
- деп сорады. «Иги», - дейме. «Тепсе-
генингча окъуй эсенг, хатанг жокъду. 
Бу велосипед санга уллуду, аякъла-
рынг педальлагъа жетмейдиле, мен 
санга сабий велосипед жиберирме», 
- дейди. Мен Орджоникидзени къа-
тындан кетгенимлей, жиляп къалама: 
«Алдады, велосипедсиз къалдым», 
- деп. Бир айдан мени военкоматха 
чакъырадыла да, отча жылтырагъан 
сабий велосипед бередиле».

Улбаш улу экранда  ишини юсюн-
ден айтханында, кимге да баям  эди: 
иши анга  халкъына къуллукъ этиу, 
энчи насып эди. 

«Кабардинканы» солисткасы бо-
луп тургъан Алла Шортанова: «Биз 

гастрольлада болгъанда, ол сахна 
жабыуну къатындан кетмей эди. Биз 
а, тепсей тургъанлай, кёз къыйы-
рыбыз бла устагъа къараучу эдик, 
бети жарыса – къууана, къаралса 
уа – къоркъа… Хар айтханын этер-
ге кюрешгенбиз, сёзюне, оноууна 
сыйыннганбыз. Фахмусу чексиз бол-
гъанлыкъгъа, кесин кётюрмегенди, 
сёз ючюн, гастрольлада айран бла 
гыржын болса, башха зат излемеу-
чю эди. Алай ишге жетгенде уа,  бек 
къаты болгъанды.  Бир заманда бир 
жерге да кеч болмайма, заманында 
жетеме: устабыз алай юйретгенди. 
Мени университетни сахнасында кё-
рюп, чакъыргъан эди ишге. Жюрек 
ыразылыгъымы билдиреме. Бюгюн-
люкде бизни республикада битеу 
ансамбльле да устабыз салгъан теп-
сеулени тепсейдиле.  Браво, Маэстро! 
Мен сизни чексиз сюеме!»-дегенди

Улбаш улуну сохталары сёлешген-
де, залда олтургъанла бирде жиляй 
эдиле, бирде уа ышара эдиле, биз 
барыбыз да Улбаш улу бла ушакъ 
этгенлей. 

 КъМР-ни сыйлы артисткасы Тем-
моланы Фатима: «Миллет хореогра-
фияны жангы даражагъа чыгъар-
гъанды уста. Таулуланы тепсеулерин 
бирге жыйып, дуниягъа кёргюзтал-
гъанды. Быллай уллу, кючлю адам 
бла ишлеген бизни барыбызгъа да 

сый эди», - дегенди.
 Бизни кесибизни энчи тепсеу 

ансамблибизни къуралыуу тынч 
болмагъанды. Ол биринчи атламла 
этилген эселе, иш тохтамагъан эсе, 
анда Улбаш улуну къыйыны уллуду. 
Аны бюгюнлюкде  ким да ангылайды. 
«Балкарияны» солистлери  устагъа 
хурмет этип, Минги таугъа чыкъгъан-
дыла эм тепсегендиле. 

Эсгериу ингирге Къабарты–Мал-
къарны тепсеу ансамбльлери эм 
жырчыла энчи къууат салгъандыла. 
Улбашланы тукъумларыны келечиле-
ри ингирни хазырлагъанлагъа жюрек 
ыразылыкъларын билдиргендиле эм 
Улбашланы Мутайны аты  Искусство-
ланы Шимал-Кавказ институтуна 
аталса, жамауат ыразы боллукъду, 
дегендиле. Кертиси бла да, Ул-
баш улу ансамбльледе фахмулары 
болгъанланы жыйып ишлегенди, 
адамны миллетине къарамагъанды. 
Интернационалист, аны бла бирге уа 
патриот, Кавказны  бирлешдирген 
хореограф Улбашланы Мутай жалан-
да таулуланы угъай, уллу Россейни 
ёхтемлигиди. Ол аз санлы халкъланы  
тепсеулери къаллай сейирлик, ариу 
болгъанларын таулуланы юлгюлерин-
де кёргюзтгенди.  Ызындан келгенле 
кёп болсунла!

БАЙСЫЛАНЫ Марзият. 

Аны жюрегин жаланда тепсеу бийлеп эди
Эллеге газ тартылгъанды

Газпромну Махачкъалада бёлюмюню 
башчысы Ризван Мурадов билдиргеннге 
кёре, Дагъыстанны Цумадинский районуну 
тёрт узакъ тау элине – Тисси-Ахитли, Це-
датль, Тёбен Гаквари эм Огъары Гаквари 
– газ тартылгъанды. 

Газ быргъыны узунлугъу 10 километрди. 
Бардырылгъан ишлени хайыры бла 250 
юйде бла 18 котельняда энди жылыу бла 
байламлы жарсыу боллукъ тюйюлдю. Со-
циал объектле – мектеп, сабий сад, китап-
хана, маданият ара, межгит – ала барысы 
да сууукъ кезиуде газ бла жалчытылыны-
рыкъдыла.

Солугъан кезиуню –
курорт-шахарда

Жангы жылгъа Ставрополь крайда бла 
Кавказ Минеральные Водыни шахарла-
рында тюберге сюйгенле аслам болгъан-
дыла. Ставропольну губернаторуну пресс-
службасындан билдиргенлерине кёре, 
Жангы жылгъа санаторийлени бла къонакъ 
юйледе отоуланы 60-80 процентине адам-
ла ахча тёлегендиле. Быйыл солуу кюн-
леде крайда солургъа эм саулукъларын 
кючлерге сюйгенлени саны былтырдан кёп 
болгъанды. Сора алгъа кезиуледе адамла 
къыш солууларын къайда ётдюрлюклерин 
билмей тургъан эселе, бу жол ала сайлау-
ларын 4-5 ай мындан алгъа этгендиле.

Минеральные Водыни курорт-шахар-
ларында уа Жангы жылгъа аталып тёрели 
халкъ байрамла, кёрмючле, сабийлеге 
бла абаданлагъа зауукълу программала 
къураллыкъдыла. Сёз ючюн, Кисловод-
скда къууанчлы халда каток ачыллыкъды, 
Железноводскда мандаринлени тазалау 
чемпионат боллукъду, ахырында уа джем 
этилип, хар сюйгенни сыйларыкъдыла. 

Ессентукиде «КиноНовыйГод» акцияны 
чегинде Театр майданда уллу экранда 
жангы жылгъы ата журтлу фильмле бла 
жомакъла кёргюзтюллюкдюле, гитче къа-
раучулагъа уа татлы ханс чайла да берил-
ликдиле. 

Мектеплени 
тапландырадыла

Шимал Осетия мектеплени жангырты-
угъа эм кёп ахча бёлюннген беш регионну 
тизмесине киргенди, аны юсюнден респу-
бликаны башчысы Сергей Меняйло «тю-
зюнлей ызны» кезиуюнде билдиргенди. 
«Бизни муратыбыз къырал программагъа 
кёре битеу школларыбызны тап халгъа 
келтириудю», - деп чертгенди ол. 

 Быйыл 66 мектепде ремонт ишле бо-
шаллыкъдыла, алагъа 4 миллиард сомгъа 
жууукъ ахча къоратылгъанды. Дагъыда 
4,3 миллион сомгъа 51 школ жангыртыл-
лыкъды, аны юсюнден заявка келир жылны 
жазында берилликди. Саулайда 117 
школда тапландырыу ишле тамамланыл-
гъандыла, анга деп 8 миллиарддан аслам 
ахча бёлюннгенди.

Сатыу-алыуну 
ачыкъ бардырыу

Сатыу-алыуну ачыкъ бардырыуда Ин-
гушетия алчы жерде орналгъанды. Субъ-
ектни башчысы Махмуд-Али Калиматов 
айтханнга кёре, ала Сатыу-алыуну миллет 
тизмесинде биринчи жерлени тёрт жылны 
ичинде алгъанлай турадыла. «Быйыл 2022 
жылдан эсе 127 баллгъа кёп жыйгъанбыз, 
алай бла ахшы эсепни кёргюзтгенибиз бла 
къалмай, былтыргъы кёрюмдюню игилен-
дирген да этгенбиз», - дегенди ол теле-
грам-каналында.

Андан тышында, Ингушетия Шимал 
Кавказда Монополиягъа къажау феде-
рал служба, Россейни Казначействосу, 
Финансла министерствосу, Президентни 
ишлери жаны бла управление эм талай 
башха орган бийик багъа бичген жангыз 
субъект болгъанды. Калиматов чертгенича, 
бу жетишимге ала республиканы контракт 
системасыны специалистлерини бийик 
усталыкъларыны, Къырал заказла жаны 
бла комитет ишин тюз къурагъаныны хайы-
рындан жетгендиле. 

КУЛЬЧАЛАНЫ Зульфия 
хазырлагъанды. 

Жаш тёлюню юйретиуде спортну хайырлылыгъын белгилегендиле
Жамауат палатаны кезиулю жыйылыуунда жаш тёлюню тин-ниет жаны бла юйретиуде 

физкультура бла спортну жери сюзюлгенди.   

 Къонакъланы санын-
да гуманитар институтну 
таматасы Муслим Тама-
зов, орус тилден бла би-
теу тиллени билдириуден 
кафедраны таматасы Ба-
шийланы Светлана, вузгъа 
дери хазырлагъан эм уста-
лыкъ сайларгъа болушхан 
управленияны аналити-
ги  Фатима Тхазеплова, 
филология бёлюмню ма-
гистрантлары Мокъаланы 
Алима бла Мурзакъанланы 
Диана болгъандыла. Ала 
университетни юсюнден 
хапарлагъандыла, ол санда  
къаллай усталыкълагъа 
окъутханларын да билдир-
гендиле.  

-  Э с ге  с а л а  а й тс а м , 
КъМКъУ Россейни эм иги 
жюз вузуну тизмесине ки-
реди. Ол санда  «Приори-
тет-2030» стратегиялы  про-
граммагъа да  къатышады.  

Учреждение  бюгюннгю из-
лемелеге келишген мюлк-
техника мурдор бла тынгы-
лы жалчытылыннганды  эм 
регионда   инфраструктура-
сы бла алчы жерни алады. 

Вузда цифралы сервисле 
да тири хайырланыладыла.  
Ол санда университетни 
кампусунда «Къоркъуусуз 
университет»  система жа-
рашдырылгъанды.  Андан 
сора да,  учрежденияда 
юч жюзден артыкъ билим 
бериу программа ишлейди,  
анга кёре абитуриентле 
кеслери жаратхан уста-
лыкъны  тапмай амаллары 
жокъду. 

Узакъ элледен келгенле-
ге общежитиялада отоула 
бериледиле. Спорт бла кю-
реширча жети тюрлю сек-
ция, бассейн, стадион да  
барды. Чыгъармачылыкъ 
жанына тартыннганлагъа 

уа онсегиз клубну эшиги 
ачыкъды.  Алада да хар 
кимни излемине кёре   уста-
лыкъ табылмай къаллыкъ 
тюйюлдю,- дегенди Муслим 
Тамазов.

 Алима бла Диана да 
кадетлеге орус тилден къы-

рал сынаулагъа тынгылы  
хазырланыугъа жораланн-
ган  мастер-классла кёр-
гюзтгендиле.  

Бюгюнлюкде кадет школ 
Къабарты-Малкъар универ-
ситет бла   байламлыкъда 
тири  ишлейди. Анда 2018 
жылдан бери «КъМКъУ-ну 
филология классы» проект 
бардырылады. 

Ахырында кадет школну 
директору Гилийланы Му-
рат бла вузну келечилери 
мектепде орус тилден бла 
битеу тиллени билдириуден 
кафедраны мурдорунда 
университетни  «Надежда» 
классын ачаргъа  келиш-
гендиле.  Жууукъ заманда 
билим бериу программа да 
хазыр этилликди.  

КУРДАНЛАНЫ 
Сулейман.

Магъаналы башламчылыкъла 
Кёп болмай Къабарты-Малкъар къырал 

университетни  орус тилден бла битеу тиллени 
билдириуден кафедрасыны келечилери Бабу-
гентде Деппуланы Хаким атлы 2-чи номерли  
кадет школ-интернатны  окъуучулары бла тю-
бешгендиле.  Анда баш тема усталыкъ сайлау 
болгъанды.  

Асият сабийлеге кёлекле, жый-
рыкъла, костюмла, огъары жан-
ла, курткала келтиргенди. Аланы 
хуржунлагъа жыйып, хар сабийни 
тукъумун, атын жазып, къоллары-
на тутдургъанды. Жашчыкъла бла 
къызчыкъла Жангы жылны къууан-
члы ётдюрсюнле деп, алагъа жал-
гъан назы терекле, аланы жасаргъа 
илляула да алып келгенди.

Ары дери уа Асият «Намысха» 
тенги бла келип, хар сабийден ол 
не зат сюйгенин соргъанды, хар 
бирини юс кийимлерини ёлчеуюн 
алгъанды. Андан сора да, намыс-
чыланы кёллерин жарытыр ючюн 
ол кюн ары «Сюрприз» деген гяпчи 
къауумну да чакъыргъанды.

«Намысда» бусагъатда алтмыш 
жети сабий кечинеди. Аланы ас-
ламысыны ата-аналары ичгичиле 
неда наркоманладыла. Бирлери-
ни уа къарар адамлары болмай 
къалгъанды. Сабийни къууандыр-
гъандан уллу сууаплыкъ жокъду, 

дейдиле. Саугъала алгъан бала-
чыкъланы ол кюн кёллери керти 
да жарыгъанын белгилерчады, не 
десек да, жаланда жюрек жылыу 
керекди хар инсаннга эм алгъа. 
Жашчыкъла бла къызчыкъла уа 
ыразылыкъларын жырлап, тепсеп 
билдиргендиле.

Араны директору Адальби Кар-
данов а Заммаланы Асиятха ол 
саугъала бла чекленмегенлей, 
жюреклери такъыр сабийлеге 
байрам къурагъаны ючюн ыспас 
этгенди. «Бу жолгъа дери да аланы 
кийимле, ашарыкъла, илляула бла 
да къууандыргъанла болгъандыла, 

алай ёсюмлерин ёнчелеп, анга кёре 
кийимле сайлап келтиргенле уа 
хазна тюбемегендиле»,-дегенди ол.

Ол кюн къонакъла кетген да 
этгинчи, абадан жашчыкъла бла 
къызчыкъла назы терекледен бирин 
залда, башхасын да азыкъ ашаучу 
жерде орнатып, тюрлю-тюрлю ил-
ляула бла жасагъан эдиле. Аланы 
юсюндеги тюрсюнлю чыракъчыкъ-
ла жаннганда уа, кеслерини кёз-
лери да жарып: «Ура!»- деп, къарс 
ургъандыла. 

Алайды да, «Намысда» келе 
тургъан Жангы жылгъа бу кюн-
леден окъуна башлап къууанып 

тюбейдиле. Ол болумгъа себеплик 
этген уллу жюрекли инсанларыбыз 
а кёп болсунла. Керти айныгъан, 
ёсген халлы халкъгъа къарыусузун, 
къартын-сабийин унутмагъан халкъ 
саналгъанын да эсибизде тутайыкъ.

ХОЛАЛАНЫ Марзият.

Бек уллу насып – сабийни жарыгъан кёзлери
Нальчикде сабий кийимле, илляула сатхан «Кенгуру» тюкен-

лени иеси, предприниматель Заммаланы Асият «Намыс» сабий 
реабилитация арада тургъан къызчыкъланы бла жашчыкъланы 
келе тургъан жангы 2024 жылны аллында алгъышлагъанды. 
Ол жандауурлукъ жумушланы дайым бардыргъанлай турады, 
ёксюз, аталары, аналары къарамай къойгъанланы къууандыры-
угъа уллу магъана береди. 

 Хунерлиле 

Салих 1933 жылда Кён-
деленде туугъанды. 

Кёчгюнчюлюкде аны юйю-
рю Къыргъызстанны Джа-
лал-Абад областында Сузак 
районда Яркишлак элде жа-
шагъанды. Ары дери тюшле-
ринде кёрмеген сабанлада 
ишлерге тюшгенди эгечи 
Муслиматха, къарындашы 
Исмайылгъа, Салихге да. 
Юйюр тамата Юсюб а уруш-
дан къайтмагъан эди. Салих 
анда этген жетишимлери 
бла кёплеге юлгю болгъан-
ды - этген жетишимлери 
ючюн онючжыллыгъында 
«Уллу Ата журт урушну ке-
зиуюнде жигер уруннганы 
ючюн» деген майдал бла са-
угъаланнганды. Салих школ-
ну бошап, Джалал-Абадда 
жетижыллыкъ педагогика 
училищени бошагъанды.

Урунуу жолун жашагъан 
элинде устаз болуп баш-

лагъанды. Кёп турмай аны 
директорну орунбасары эт-
гендиле. Ишлей тургъанлай, 
Къыргъызстанны къырал 
университетини педагогика 
факультетинде окъугъанды. 
Тамам ол заманда школ-
да аны биргесине ишлеген 
Афанасьева Тамара Еме-
льяновна бла бир юйюр 
къурагъанды. Ол ёксюз къыз 
эди. Алай а, адетде бол-
гъаныча, Донда жашагъан 
ахлуларына барып, аладан 
тилеп, алай келтиргенди 
юйюне аны Салих. 

Юч жылны Кёнделенде 
сабийлени биологиядан 
бла географиядан окъутуп 
тургъанды ол. Бир къауум 
заманны завуч да болгъан-
ды. Кёплени эслериндеди, 
ол заманда Салих школда 
окъуучуладан ишчи бригада 
къурагъанды. Ала картоф 
ёсдюрюп, кюз артында ре-
спубликада бек жетишимли 
тирлик жыйгъандыла – бир 
гектардан токъсан центнер!

Заюковону къыйырында 
бюгюн да кесеги къа-

лып тургъан терек бахчаны 
ол элли жашла, къызла бла 
кёнделенчиле бирге орнат-
хандыла. Анга «Шуёхлукъну 
терек бахчасы» деп аталгъан 
эди. 

1961 жылда Салих Киров 
атлы Азербайджан къырал 
университетни аспирантура-
сына кирип, анда очно окъ-
угъанды. Тамара Емелья-
новна уа, битеу элге да кесин 
сюйдюрюп, орус тилден бла 
адабиятдан окъутханды са-
бийлени. Орус келин къайын 
анасы Шабатха асыры иги 
болгъандан, ол шарт бла 
жууукъгъа, ахлугъа да ке-
син сюйдюргенди. Бир жол 
ушагъыбызда ол тилегин 
айтхан эди: «Мени сюйген 
къайын анамы къатында 
басдырыгъыз», - деп. Алай 
да болгъанды. 

Артха къайтсакъ, 1960-
чы жылла халкъыбызгъа 
этек-женг жыйгъан заман-
ла болгъандыла - тарыхы-
бызны, халкъ чыгъармачы-
лыгъыбызны да жыйыу къа-
ты баргъанды. Эсимдеди, 
Шахмырзаланы Саид бла 
тарыхчы Мусукаланы Алек-
сандр бирге келиучю эдиле 
Кёнделеннге. Ахлу-жууукъ 
кёп. Алай келгенинде, Саид 
Бакуда окъугъан Салихден, 
революциядан сора анда 
жашап тургъан жарыкъ-
ландырыучуланы ызларына 
тюшюп, ахлуларын табып, 
аланы юслеринден хапар 
жый деп тилеген эди. 

Тынгылы этген эди аны 
тилегин Салих. Ала экиси 

бирге элтип бергендиле 
Хутуйланы Ханафийни къо-
луна Абайланы Ханифа-
ны, Шакъманланы Фузаны, 
Моллаланы Исхакъны бла 
жашларыны, башхаланы 
да юслеринден этилген би-
ринчи жазыуланы. Бирде ол 
анда жашап тургъан къарт 
бийчеге таулу айран элтгени 
да эсимдеди Салихни.

Ол Бакуда 1965 жылда 
философиядан кан-

дидат, 1981 жылда доктор 
диссертацияларын къоруу-
лагъанды. Андан арысын-
да, дуниясын алышхынчы, 
Къабарты-Малкъар къырал 
университетде ишлеп тур-
гъанды. Жашау нёгери Та-
мара Емельяновнаны андан 
ары билимин ёсдюрюрюне 
сакъ болгъанды. Ол да фи-
лология жаны бла кандидат 
диссертациясын, ызы бла 
доктор диссертациясын да 
къоруулагъанды. 

Эфенди улуну басмада би-
ринчи жазыу ишлери 1960-
чы жыллада чыкъгъандыла. 
Андан арысында ол фило-
софиядан, тарыхдан бла 
маданиятны теориясындан 
беш жюзден артыкъ статья, 
жыйырмадан артыкъ моно-
графия жазгъанды. Юй бий-
чеси Тамара Емельяновна 
бла бирге Къулийланы Къай-
сынны жашаууна эм чыгъар-
мачылыгъына атап, ала он 
китап жазгъандыла. Айхай 
да, алагъа артда жашлары 
Фуад да къошулгъанды. 

Эфендиланы Салихни эт-
нографиядан, халкъ чыгъ-
армачылыкъдан да уллу 
билими болгъанды. Алай а 
дунияны ангылауну илмусу 
- философия - байлагъанды 
аны кесине. Ол жашауну не 
тюрлю жаны да – табийгъат, 
жамауат, оюм…– къалай, 
неликден айныгъанын, аны 
алгъа тюртген кючле неде 
болгъанларын тинтгенди. Ол 
ангыламланы болушлукъла-
ры бла адам улу бийик багъа 
берген затланы арасында 
ёмюрлюк хазнаны бла бир-
кюнлюк жылтырауукъну бир 
бирден айыра юйреннгенди. 
Аланы къайсына жумуш 
этерге, къайсына къыйын 
салыргъа керек болгъанын 
да билгенди.

Кёп затны сакълай эди 
Салихни эси - ол бил-

меген философ болмаз дер 
эдинг дунияда. Аны бла бир-
ге къайсы философ (не баш-
ха бир белгили адам) къайда 
не айтханын, жазгъанын да 
ол кёлден къайтарыргъа 
уста эди.

Салих, философия илмуну 
кенглигин хайырлана, мил-
летибизни да бетин чыгъара, 
кёп хайырлы иш этгенди. 
Бюгюнлюкде, хакъ излемей, 
маданиятыбызгъа Салихча 
къыйын салгъан - илму ишле 
жазгъан, жазыучуларыбыз-
ны, башха белгили адам-
ларыбызны жокълагъан, 

эсгерген, аланы ишлерине 
багъа берген… - адам азды. 
Анда эди аны энчилиги: жю-
реги - кенг, халал, акъылы 
элпек болгъанында. Келир 
кюнде ахшы адамларыбыз-
ны юсю бла миллетибизни 
аты, аны ариу адетлери, 
тёрелери, къылыкъ хуне-
ри сакълансынла деп, аны 
ючюн тынчаймай кюрешип 
келгенди Салих.

Ол къыралны ичинде, ан-
дан тышында да жюзле 

бла конференциялагъа, 
симпозиумлагъа къатыш-
ханды. Кеси къурап да иги 
кесек илму конференция 
бардыргъанды Мечиланы 
Кязимге, Къулийланы Къай-
сыннга, Отарланы Керимге, 
Гыттыуланы Максимге, Ка-
циланы Хабугъа, Залийхан-
ланы Жанакъайытха, Мокъ-
аланы Магометге, Хутуйла-
ны Ханафийге, Абайланы 
Ханифагъа, Адам Шогенцу-
ковха, Инна Кашежевагъа, 
Чингиз Айтматовха, дагъыда 
башхалагъа атап да. Бирде 
ол ишлени юслери бла энчи 
китапла чыгъаргъанды.

Эфендиланы Салихни 
адамлыкъ жаны бла бек 
аламат ышанлары болгъан-
дыла: сёзюне кертилиги, 
менсине билмегени, таукел-
лиги, суратлау сёзню, жар-
сыуну, къууанчны да терен 
сезе билгени. 

Эллим-жерлим, жууугъум-
ахлум болгъандан сора да, 
этген иши бла ол жаныма 
жууукъ эди. Салих туугъан 
элин бек сюйгенди. Юйде-
гиси, жашы - профессор, 
философия илмуланы док-
тору Фуад, къызы – меди-
цина илмуланы кандидаты 
Ирина эм туудукълары бла 
ата-ана юйюнде терк-терк 
болуучу эди. Ол анда ишлер-
ге, солургъа, эллилери бла 
ушакъ этерге, аланы ангы-
ларгъа сюйгенди. Жууукъну, 
ахлуну, тенглени жокълауну 
баш борчуна санагъанды. 
Къууанчда хар заманда бир-
ча табылмаса да, бушууу 
болгъанны жокъламай къой-
магъанды. Ол къайгъырыуу 
ючюн Салихни жамауат да 
ариу кёргенди.

«Акъыллыда - насып, 
билимлиде - хазна» 

деп нарт сёз барды халкъы-
бызда. Экиси да бир адамда 
тюбегени уа аз болады. Тю-
бей болур жюзден бир кере. 
Жашау жолун устазлыкъдан 
башлап философия ил-
муланы доктору болургъа 
жетишген, дунияны не уллу 
жыйылыуунда да адамны 
сейир этдирирча докладла 
этген, алимлени араларын-
да намысы бийикде жюрю-
ген Салих аладан эди. 

Ол бюгюн да элими, жа-
мауатымы ёхтемлигинлей 
къалады. Аны аты сагъы-
нылгъан жерде хар ким да 
Салихни анга этген энчи 
игилигин эсгереди. Сейир 
этесе, къалай да жетишген-
ди ол къадар къудуретге деп. 
Кимге да болушургъа хазыр 
эди ол, мен уллу адамма 
деп, заманын, къарыуун да 
къызгъанмагъанды башха-
ладан. Насыплыды быллай 
ариу ыз къоюп кетген. 

Алай болмаса, айтырмы 
эди анга ишчи нёгери Нина 
Шогенцукова: «Сизни атыгъ-
ыз «тюз адам» деген магъ-
ананы тутады. Сиз анга 
бек келишесиз, жюрегигиз 
зарлыкъ деген затны бил-
мейди. Аны къой, ол ариу 
эм ыразылыкъ сезимледен 
толуду, ма аны ючюн хазыр-
сыз сиз тийишли болгъан 
адамлагъа махтау берирге, 
ол къайсы миллетден болса 
да, жамауатда не даражада 
жюрюсе да», - деп. 

МУСУКАЛАНЫ Сакинат.

Намысы бийикде жюрюген алим
Халкъыбызны бек иги уланларындан бири, филосо-

фия илмуланы доктору, профессор, КъМР-ни илмусуну 
сыйлы къуллукъчусу, КъМР-ни культурасыны сыйлы 
къуллукъчусу  Эфендиланы Ибрагимни жашы Салих ту-
угъанлы бу кюнледе 90 жыл болады. Ол дуниясын 2020 
жылда 10 октябрьде алышхан эсе да, аны туугъан кюню 
бизге энчиди.

Акъ-Суугъа къонакъла жыйылгъан кюн да, хауа 
болумла мында байрам къуралгъанына къуу-

аннганча, жылы, кюз артыны табийгъаты да кёзню 
къууандыра эди. Омакъ миллет кийимле кийген 
жашчыкъла бла къызчыкъла да тепсеулери, жырла-
ры бла да къонакълагъа жарыкъ тюбегендиле. Бери 
келген къонакъланы санында уа КъМР-ни Жарыкъ-
ландырыу эмда илму министерствосуну келечилери 
Ёзденланы Мадина, Залина Мизова, халкъыбызны 
жашаууну башха-башха бёлюмлерин айнытыугъа 
юлюшлерин къошхан белгили адамларыбыз Бачила-
ны Хамзат, Османланы Хыйса, Байчеккуланы Нина, 
Ахаланы Лариса, Этчеланы Музафар, башхала да 
келген эдиле. Жюриге таматалыкъны уа республи-
кабызда сынамы, билими бла да таныулу устазыбыз 
Гелястанланы Людмила этгенди. Жыйылгъанлагъа 
ариу алгъышны Этче улу эшитдиргенди эмда ол 
бери келгенлени барысы бла да сабийлени шагъы-
рейлендиргенди.

Акъ-Сууну мектебини малкъар эмда орус тилледен 
бла адабиятладан методикалы биригиую кесини 
ишин къалай бардыргъаныны юсюнден Биттирланы 

Рахима тынгылы презентация этгенди. Аны кезиу-
юнде ол жангыртылгъан ФГОС-ланы ала окъуугъа 
къалай кийиргенлерин, школда малкъарча окъутхан 
бир устаз болгъанын, хунерли эмда саулукълары бла 
байламлы энчиликлери болгъан сабийле бла ишге 
энчирек эс бурулгъанын айтханды.

Дагъыда ол мында белгили поэтлерибиз, жа-
зыучуларыбыз, бирси адамларыбыз бла да 

тюбешиуле бола туруучуларын билдиргенди. Сёз 
ючюн, алгъаракълада ала назмучу эмда журналист 
Мусукаланы Сакинат бла аллай тюбешиу къурагъан-
ларын, окъуучула аланы сакълагъанларын, сюйюп 
къатышханларын да белгилегенди.

Ала ата-анала бла байламлыкъда ишлегенлерин, 
аланы къайсысы да, къачан да келип, дерсде ол-
турургъа, окъутуу-юйретиу процесс мында къалай 
бардырылгъанына къараргъа онг барлыгъын да 
ангылатханды. Жаш устазлагъа насийхатчылыкъ 
этиу жаны бла иш тийишлисича къуралгъанды. Ала, 
ёнгелеп къалмай, школну ишине илеширча онгла бе-

рилгенлерини, мадарла этилгенлерини юслеринден 
да хапарлагъанды.

Залина Мизова саулукълары бла байламлы энчи-
ликлери болгъанла бирсиледен артха къалмай 

окъур ючюн, алагъа къаллай себеплик этилгенин 
билирге сюйгенди. Рахима Хаматгериевна ол жаны 
бла иш тийишлисича болгъанын, ата-анала да бу 
затны ангылагъанларын, ала бла школну психологу 
Бачиланы Аслижан дайым да ушакъла бардыргъан-
лай тургъанын айтханды.

Ахаланы Лариса уа, элни келечилерини атындан 
сёлеше, Акъ-Сууда ёсгени, мында билим алгъаны 
ючюн кёлю не заманда да кётюрюлгенин, кесини 
элини-жерини жамауатын энчи кёрюп сюйгенин да 
билдиргенди.

Ызы бла къонакъла биринчи мастер-классха бар-
гъандыла. Ол а «Бийиклени да бийиги… Минги тау» 
деген ат бла тёртюнчю классда болгъанды. Сабийле 
юйге берилген ишлерин тынгылы тамамлагъанларын, 
тауну халкъда жюрюген башха атларын да билип кел-
генлерин, «Минги тау» жырны сёзлерин Семенланы 
Смайыл жазгъанын, аны Текуланы Амур айтханын да 
билгенлери кёллендиргенди.

Андан сора да, окъуучула белгили къаячыла-
рыбызны суратлада таныгъанлары, аланы, 

къаячылыкъда жюрютюлген кийимлени юслерин-
ден да хапар айтханлары. Дерсде сабийле тау бла 
байламлы тилбургъучланы да къалай билгенлерин 
ачыкълагъандыла. Устаз Биттирланы Анжела бла ол 
юйретгенчиклени араларында бир бирге ышаныулукъ 
да кёзге туура эди. 

Дагъыда Созайланы Ахматны «Ана тилим» деген 
назмусун окъуп, тепсеу да кёргюзтгендиле. Дерсден 
сора уа Нина Харуновна башланнган класслада окъ-

угъанчыкъла излем иш бла кюрешгенлерин ахшы 
шартха санап, алагъа ана тилни, туугъан элинги, 
аны адамларыны магъанасыны, ол затла инсанны 
жашауунда энчи жерни алгъанларыны юслеринден 
хапар айтханына жашчыкъла, къызчыкъла да сюйюп 
тынгылагъандыла.

Экинчи мастер-класс а «Акъ-Суу элни топоним-
лери» деген темагъа кёре къуралгъан эди. Аны уа 
географиядан окъутхан устаз Курданланы Любовь 
бардыргъанды. Онунчу классха жюрюгенле туугъан 
эллерини тийресинде жер-суу атланы къалай билген-
лерин ачыкълагъандыла. Бёзюланы Нюзюрню, аны 
шауданыны юсюнден да хапар айтып, андан келтир-
ген таза суулары бла къонакъланы да сыйлагъандыла.

Андан сора да, сабийле гидронимле, ойконимле, 
топонимле деген ангыламлагъа къалай тю-

шюннгенлерин билдирип, аланы тауча, орусча да 
айтылгъанларын тенглешдиргендиле. Былайда устаз 
Любовь Ануаровнаны, ол хар кюнден дерслеринде 
орус тилде сёлешип тургъанлыкъгъа, мастер-классны 
аны жорукъларына тийишлиликле къурай билгени 
бла бирге ёз тилибизде да шатык сёлешгенин бел-
гилерчады.

Алтынчы-жетинчи класслагъа жюрюгенле бла уа 
«Сёз устасы - Гуртуланы Берт» темагъа мастер-класс-
ны Созайланы Асият бардыргъанды. Мында окъуучу-
ла Акъ-Суу элден чыкъгъан жазыучула, назмучула, 
андан сора да болгъанларын билгенлерин ачыкълагъ-
андыла. Гурту улуну жашау, чыгъармачылыкъ жолуну 
юсюнден да билдириу этип, ол къаллай темалагъа эс 
бургъанын, тилибизни айныууна, сакъланыууна да 
себеплик эте, дерсликле жарашдырыугъа да юлюш 
къошханын да эсгертгендиле.

 Ахыры 4-чю бетдеди.

Энчиликлерибизни ачыкълагъан, аланы 
сакъланырларына себеплик этген байрам

Фестиваль
Энди жыйырма жылдан 

асламны фестиваль даражада 
бардырылгъан «Ана тилим - 
жаным-тиним, мени дуниям!» 
деген эришиуню малкъар тил 
бла адабият бёлюмюню иши 
эм алгъа быйыл Булунгуну 
мектебинден башланнган эди. 
Эстафетаны ахыр кезиую уа 
бу жол Акъ-Суу элни битеу-
лю билим берген школунда 
болгъанды. Алай бла, байрам-
гъа сабийлени тауча окъутхан 
эмда ёз адет-тёрелерибизге 
тюшюндюрген устазла сагъ-
ыннган эллерибизден сора да, 
Жанхотиядан, Огъары Басхан-
дан, Къашхатаудан къатыш-
хандыла.

Бизни къол усталары-
быз асламдыла. Огъары 
Малкъардан Мисирланы 
Сакинат да аланы санында 
энчи жерни алады десек, 
жангыллыкъ тюйюлбюз. 
Чирик кёлню жагъасында 
бардырылгъан  «Алтын 
къол» фестивальда  фах-
мулу къызны  чыгъармала-
рыны тамашалыкъларын, 
ариулукъларын белгиле-
мей къоймайдыла. Ол  ариу 
суратла ишлегенден сора 
да, жюнден  кийизле,  бёр-
кле, намазлыкъла, тукъум  
тамгъала,  къоз бёркле эмда 
кёп керекли затла этеди. 
Дагъыда  сабийлеге  илля-
ула да тигеди.  Бюгюн ол  
бизни  ушакъ нёгерибизди.

 - Сакинат, бу усталыкъ 
бла  не замандан бери кю-
решесе, сенден сора юйю-
рюгюзде  быллай  фахмусу  
болгъан бармыды?

- Чыпчыкъ уясында не кёр-
се да, учханында аны этеди 
деген нарт сёз  мени жашау 
жолума  бек келишеди. Нек 
дегенде, аммамы, аны ариу 
ызын келтирген анамы уста-
лыкъларын мен да андан ары 
бардырыргъа кюрешеме. Са-
бий заманымдан бери устаз-
ларым да, сау болсунла, ху-
нерлигими кёрюп, чыгъарма-
чылыкъ   олимпиадалагъа да 
жиберип тургъандыла. Анамы 
да бу жаны бла усталыгъы иги 
болгъанды. Ростовда кийим 
бичиучюле хазырлагъан вузну  
бошагъанды. Анга элибизден, 
башха жерледен да  келип 
кийимле  тикдиргенле аз бол-
магъандыла.  

Сабийлигимде анамы кёп 
кере чырмагъанма: ол бы-
стыр  тиге тургъан жеринден  
тургъанлай, чабып ары  ор-
налыучу эдим. Алай эте, кёп 
ийнесин да сындыра, мен да 
бираз тигиуге юйреннгеме. 
Атам а кёп жылланы совхозда 
ишлеп тургъанды, бюгюн-
люкде пенсиядады. Бизни 
аягъы юсюбюзге салгъан 
атама, анама да уллу ыразы-
лыгъымы билдирирге да сю-
еме.   Не заманда да кесибиз  
сайлагъан жолларыбызгъа  
чырмау салмай, билеклик 
этгенлей тургъандыла.  Алай 
бла  2003 жылда Нальчик-
де  Культура эм искусство 
колледжни дизайн бёлю-
мюне  очно эм КъМКЪУ-ну 
малкъар тил бла литература 
факультетине  заочно кире-
ме. 2006 жылдан башлаб а 
Огъары   Малкъарда Атабий-
ланы Галинаны  башчылыгъы 
бла ачылгъан  художестволу  
кружокда  сабийлени  юйре-
тип башлайма. Бюгюнлюкде  
бери отуздан артыкъ сабий 
жюрюйдю. Кесими усталыгъ-
ымы, билимими да алагъа 

берирге итинеме. Кертисин 
айтханда, сабий анасын сюй-
генча, тутхан ишими  алай  
сюеме. 

Сабий кёргенин унутмаз 
дегенлей, не заманда да  ам-
мамы фахмулу къол ызы  кёз 
аллымдады.  Аны  кийизле 
бичген усталыгъын да бил-
меген адам хазна болмаз. Ол 
кеси башхалагъа ушамагъан, 
энчи магъаналары болгъан 
оюула салып этген кийизлени 
уа бюгюнлюкде  жангыр-
тыргъа  умутлума. Дагъыда  
алтын халыла бла накъышла 
салыугъа  да юйрене турама.

 - Бусагъатда уа  юйрете-
мисе сабийлени бу  уста-
лыкълагъа? 

- Хау, Сабий искусстволаны 
школуну Огъары Малкъарда 
филиалында   дерсле бере-
ме. Окъуучуларыма жюнден 
тюрлю-тюрлю затла этер-
ге, андан сора да тигерге, 
минчакъла бла да ишлерге 
юйретеме. Алгъаракълада,  
инжиледен «Тепсеучюле» де-
ген суратны этип,  конкурсда 
алчы жерни да алгъанбыз. 
Юйренирге итинип келген  
сабийлени кёрсем, жюрегим 
къууанады. Эки сохтам а 
озгъан жыл бу  усталыкъны  
бардырыр ючюн, КъМКъУ-
да  декоративно-прикладной 
искусстволаны  факультетине  
киргендиле, дагъыда экиси 
уа Дизайн колледжде окъуй 
турадыла.  

Окъуучуларым бла район-
да, республикада эмда кёп 
башха жерледе  эришиулеге 
къатышып, алчы жерлеге тий-
ишли болгъанлай турабыз. 
Бюгюнлюкде    жюзден аслам 
грамотабыз барды. 2011 жыл-
да халкъла аралы  конкурсха 
къатышхан эдик. Анда сохтам 
ишлеген сураты бла  биринчи  
жерни алгъаны  себепли,  

Тюркден   грамотасы бла 
саугъасы барды.  2012 жылда 
уа къарачай-малкъар жаш 
тёлюню айныууна себеплик 
этген «Эльбрусоид» фонд 
«Нартланы къыралларында 
къонакъда» деп  конкурс 
къурагъан эди. Анда   сабийле 
нарт жигитлени суратлагъан  
ишлени саны 400-ден  артыкъ 
эди. Аладан  Къарачайдан – 
тёрт, Малкъардан а алты са-
бий сыйлы жерлеге тийишли 
болгъандыла.  Ючюсю мени 
сохталарым эдиле.  Кеслери-
ни  да хунерликлерине бийик 
багъа бичип, саугъаларын 
Москвагъа  чакъырып  бер-
гендиле.  Аланы къууаннган-
ларын кёрюп, мен да кесими 
бек насыплыгъа санай эдим. 

Аны себепли жашны, къар-
тны да къууандыргъан  «Эль-
брусоидге» да уллу ыразы-
лыгъымы билдиреме. Дагъы-
да алгъаракълада «КъМР-ни 
жюзжыллыгъы сабийлени 
кёзлери бла» деген эришиуде 
да окъуучуларым алчы жер-
леге тийишли болгъандыла.

-  Сен живопись бла да 
кюрешесе, дагъыда башха 

сейир ишлеринг да бардыла,  
аланы юсюнден да айтсанг 
эди?

- Живопись бла окъуу за-
манымдан  бери кюрешеме, 
бир къауум чыгъармам да 
барды.  Окъуучуларымы да ол 
жаны бла хунерликлерин  эс-
лесем, аны  айнытыргъа кюч 
салама.  Окъуучу Темуккула-
ны Халиматны да белгилерге 
сюеме,  фахмусу энчи бол-
гъаны ючюн. Ол усталыгъын 
мындан ары айнытыргъа   
Дизайн колледжге киргенди. 
Тюрлю-тюрлю кёрмючледе 
да аны  ишлерин кёре тургъа-
ныма бек къууанама. 

Инжиле бла кюрешгеним 
бла байламлы кёп болмай   
баш ау жаулукъну миллет 
оюула да салып,  ариу ташла 
бла  да  жасагъанма.  Дагъы-
да  жюнден миллет кийимле, 
жыйрыкъла хазырлар мура-
тым  барды. 

- Бу усталыкъдан башха не 
бла кюрешесе?  

- Он жылым  болгъан-
да  биринчи кере чарыкъла 
этген эдим. Керти да ариу 
болгъанлары ючюн кёпле 

жарата эдиле, хайырын да 
кёргенме. Сабий заманымда 
бегирек музыкант болургъа 
итине эдим. Агъачха чюйле 
да уруп, макъам чыгъарырча  
иничке  темир чыбыкъла  да 
тартып,  жая къобуз ишлерге 
кюрешген эдим. Кертисин 
айтханда, кесим къурап кёп 
илляуларым бар эди.  Школ 
заманымда да кёп тюрлю 
кружоклагъа жюрюгенликге,  
музыкагъа юйренирге уа  
амалым болмагъанды.  Алай 
бюгюнлюкде бардыргъан  
ишиме бир да сокъуранмай-
ма, жюрегим бла сюеме. 
Мындан башха ишде кесими  
да кёрмейме.   

Бир сейир  чыгъарма эсиме 
келсе, аны тамамлагъынчы 
тынчаялмайма,  сау кечени   
кюрешген  кезиулерим  да бо-
луучудула.  Мындан тышында 
уа тюрлю-тюрлю ашла хазыр-
ларгъа сюеме, миллет теп-
сеулерибизни бек жаратама, 
талай заманны «Балкария» 
къырал фольклор-этногра-
фия тепсеу ансамбльде да 
тепсеп тургъанма.

- Чыгъармаларынгдан 
къайсысын бегирек жара-
тып белгилейсе?

- Энчи белгилеп айтырча 
билмейме, жаратхан ишле-
рим  кёпдюле, хар бирин да 
жюрегим бла  этеме. Гюлле-
ни бек сюеме, аны себепли 
кёп ишлерим  жарыкъ тюр-
сюнлюдюле. Фестивальгъа 
чакъыргъанларында, тамаша 
чыгъарма къураргъа  ити-
нип, бир кечени ичине сурат 
ишлегенме. Аны гюллери уа 
къызыл, жашил, кёк, сары 
тюрсюнлю жюнден бичил-
гендиле.  

Бир сохтам бла конкурсха 
эм гитче китап жарашды-
рып, экинчи жерни да алгъан 
эдик. Ол чыгъарманы да бек 
жаратама. Дагъыда белги-
лерге сюйгеним, жыл сайын 
ишлеген жерлеримде сабий-
лени кёллендирирча кёрмюч-
ле, модала да кёргюзтебиз. 
Анда  кёп сейир затла этебиз. 
Ариу жыйрыкъла тигебиз, 
минчакъладан, инжиледен 
да  сыргъала, билезикле 
хазырлайбыз. Белгилеге-
нимча, окъуучуларым анга 
ёхтемленип, бу усталыкъны 
сюйгенлери манга бек уллу 
къууанчды.

- Мындан ары уа къаллай 
муратларынг бардыла?

-  Сабийлени усталыкъгъа 
юйретгенлей, кёллендирген-
лей, фахмуларын айнытхан-
лай турургъа сюеме.  Кесим 
энчи,  ала бла бирге этген 
ариу чыгъармаланы да  кёпле 
кёрюрча кёрмюч  къураргъа  
умутлума. 

Ушакъны ТЕМУККУЛАНЫ 
Амина  бардыргъанды.

Болушлукъ

«Окъуучуларымы бу усталыкъны 
сюйгенлери манга уллу къууанчды»

Багъыу учреждениягъа –
тийишли саугъа

«РусГидро» компанияны Къабарты-Малкъарда 
бёлюмю Республикалы клиника больницагъа саугъа 
бергенди. Энергетиклени хайырындан энди аны бет-
жаякъ  хирургия бёлюмюнде ультразвук бла ишлеген 
жангы хирургия аппарат барды. Дагъыда компания 
бу кезиуде Элбрус районну ара больницасыны сабий 
бёлюмюне да себеплик этгенди.

Багъыу учрежденияланы быллай оборудование бла 
«РусГидро»  жандауурлукъ программасыны чеклерин-
де жалчытханды. Аны хайырындан медицина болуш-
лукъну качествосу да игирек болур деп ышанадыла 
энергетикле. Жылны ахырына дери жангы медицина 
аппаратла Басхан районну ара больницасына да бе-
рилликдиле.

Саулай айтханда, быйыл компания бизни республи-
када медицина, билим бериу, спорт эмда жамауат ор-
ганизациялагъа юч миллиондан аслам сом багъасына 
билеклик этгенди.

ОМАРЛАНЫ Мурат хазырлагъанды.

КЪОНАКЪЛАНЫ Хасан

Аманлыкъчылыкъ

Жангы китап

 Эришиуле

Ахыры. Аллы 3-чю бетдеди.

Былайда устаз сабийлеге Бертни 
мардакемлерини юслеринден айтып, 
аланы билдиргени, алада автор жаш 
тёлюге неда аны окъугъан-эшитген 
адамгъа къаллай насийхат этерге 
излегенин ангылатханды. Бюгюннгю 
технология амалланы болушлукъла-
ры бла Гурту улу мардакемлени кеси 
къалай окъуучусун да эшитдиргенди.

Аны назмуларын да окъугъандыла 
ол кюн жашла бла къызла. Ол 

чакълада, ала хар сёзню ич магъ-
анасын ангылап, чыгъармалагъа 
эслерин берип окъугъанлары да къу-
уандыргъанды. Ала, андан тышында 
да, синоним-антоним ангыламланы 
къалай билгенлерин ачыкълагъан 
даражалары да кёллендиргенди. 
Мардакемле бла байламлы уа аланы 
нарт сёзлерибизге, айтыуларыбызгъа 
ушатханлары, дагъыда аланы бир 
бирлери бла тенглешдиргенлери 
бюгюнлюкде сабийлеге ол затлагъа 
эс бурсала, бирин окъуна эслеринде 
тутсала, аны унутурукъ тюйюлдюле 
деген оюмгъа да келтиргенди.

Байрамны «Къалай сейирди бу 
дуния!» деген бёлюмю уа кёрмюч 
халда къуралгъанды. Мында тюрлю-
тюрлю миллет ашарыкъларыбыздан 
башлап, тиширыуларыбызны къол 
усталыкъларын да кёрюрге бол-
гъанды. Эм алгъа ашланы юслери 
бла байламлы адет-тёрелерибизни 
юслеринден айтсакъ, бизни къалам 

къарындашыбыз Османланы Хыйса 
алайда жыйылгъанлагъа къой башны 
къалай юлешинирге, тепсиге кимни 
аллына къалай салыныргъа тийиш-
лисини, башха затланы юслеринден 
да тынгылы айтханды. Россейни 
халкъ устасы Бачиланы Хамзат бла 
бирге жалбауурну юсюнден да сейир 
билдириуле этгендиле. Анга жаубау-
ур деселе да жарагъанын, сабийле 
жаланда тауча аны ангыласала из-
легенлерин белгилегендиле.

Бачи улу уа, андан тышында да, та-
улу бичакъны, сырпынны, бирси кеси 
къолу бла этген затланы юслеринден 
сейир хапар айтханды. Буруннгу за-
манладан малкъарлылада аланы 
жюрютюлгенлерини, къаллай темир-
ден этилгенлерини юслеринден да 
тарых, илму шартла да келтиргенди. 
Былайда, Хамзат кеси айтханыча, ол 

затланы барысын да тамата классла-
ны окъуучулары кёрюрча, эшитирча 
онг андан да бегирек болса, биз да 
къууанырыкъ эдик.

Дагъыда бу бёлюмде бизни сейир 
этдирген ала, бичилген кий-

изледен, эрттеден да сакъланнган 
алтын суу ичирилген кямарладан, 
бел бауладан сора да, тиширыу 
къаптал, чабырлагъа къысылыучу 
ышым, жибек къатападан сырылып, 
тыш жанында алтыны болгъан окъа 
халы бла тигилген оюулары бла 
жууургъан эдиле. Ала барысы да 
адамларыбыз кёчгюнчюлюкге да эл-
тип, ызларына - туугъан журтларына 
- къайтаргъан затладыла. Сёз ючюн, 
ышымгъа (жарсыугъа, аны экинчиси 
тас болгъанды), жюнден этилген 
жууургъаннга да жюз жылдан аслам 
болады. Аны уа (жууургъанны) къол 

уста Жаппуланы Шамкъыз этген эди.

Быллай, алгъын жашауларында 
ынналарыбыз, аппаларыбыз 

не затланы жюрютгенлерин ачыкъ-
лагъан, кёзге туура кёрюнюп тургъан 
тарых шартланы бюгюнлюкде юйюр-
лерибизде сакъланып тургъанлары 
бюгюннгю тёлю, бизни ызыбыздан 
келликле да ата-бабаларыбызгъа 
этген хурметни шагъатларыдыла.

Ызы бла уа школну сабийлери клас-
сдан тышында бардырылгъан ишни 
кёргюзтгендиле. Ол мында адаби-
ят-музыка ингирча къуралгъан эди. 
Жырны тепсеу, аны уа назму алыша, 
окъуучула бу жаны бла да кеслерини 
хунерлерин ачыкълагъандыла.

Мечиланы Кязим атлы маданият 
фондну башчысы Аппайланы 

Лариса быйыл фестиваль кесини 
жолун Булунгудан башлап Акъ-Суугъа 
дери жетгенин эсгерте, ол жолоучу-
лукъ таза да ана тилни байрамына 
бурулгъанын айтханды. Къонакъбай 
элни белгили сёз усталарыны юсле-
ринден айта, Бабаланы Ибрагимни 
назму тизгинлерин да окъуй, ана 
тил - ол хар адамгъа да эм алгъа 
аны ёз анасыны акъ сютю бла бирге 
келгенин, ала кеслери да бир бирден 
айырыргъа жарамагъан ангыламла 
болгъанларын да чертгенди. Мында 
быллай байрамны къурагъан элни, 
мектепни да таматаларына, устаз-
лагъа, сабийлеге да ыспас этгенди. 
Школну директору Бачиланы Анжела 
да бери келгенлени барысына да 
ыразылыгъын билдиргенди.

Ахырында уа жюрини келечилери, 
бирси къонакъла да школну тийре-
синде эрик терекчикле орнатханды-
ла. Бу жумуш а энди мында ахшы 
тёреге буруллукъду деп да ышандыр-
гъандыла.

ТРАМЛАНЫ Зухура. 

Энчиликлерибизни ачыкълагъан, аланы 
сакъланырларына себеплик этген байрам

Биринчи бёлюмю назмуладан къурал-
гъанды. Жангылыгъы да андады китап-
ны - Хыйса кесин мында назмучу жаны 
бла да билдиреди. Белгилисича, ол бир 
ненча ариу жырны авторуду. Мында уа 
аны назмулары малкъар тилде, орус 
тилде да келедиле. Орус тилге аланы 
поэтле Олег Воропаев бла Нина Можная 
кёчюргендиле.

Хыйсаны да, башха жазыучуланыча, 
назмуда, хапарда да бек сыйлы жигити 
анасыды. Китапны анасына аталгъан на-
зму бла башлай, ол:

Анам, сенсиз кюн да мутхуз тиеди,
Ышармайды къадар да, къаш тюеди.
Ай да, толу бермей манга жарыгъын,
Булутлагъа бугъады шош, акъырын, 

- дейди да, ол сёзле дунияларын алыш-
хан аналагъа барыбызны да кюйлери-
биз болуп келедиле.

Аны назму жигитлери - алтмыш жы-
лында келген жолуну юсюнден сагъыш 
этген адам, айгъа къарап, аны бла 
умутларын бирге байлагъан жаш, сюй-
генине жыр такъгъан, тансыкълыгъын 
айтхан инсан… Хыйсаны «Тиширыулагъа 
алгъыш» деген назмусу Интернетде бек 
уллу багъа алгъанды. Анда тиширыуну 
къууандырыргъа деп тангла атадыла, кюн 
жылыу береди, жулдузла жашнайдыла, 
гюл бахчала чагъадыла, айтыладыла 
жырла, алгъышла да. Авторну шуёху 
Хубийланы Халитге атагъан «Чакъырама 
Малкъаргъа» деген назмусу уа туугъан 
жерибизни бар ариулугъун, тамашалыгъ-
ын суратлайды. 

Осман улуну «Жашау жолу» деген 
къыйматлы хапары да ананы юсюнденди. 
Жашау жолуну башында тохтап, келген 
ызына къарайды аны жигити. Анда уа 
«узун этекли тиширыу келеди, эки къолун 
да жашчыкъгъа узата: «Тохта, балам, 
тохта, жюрегими жауу. Сабыр бол, жыгъ-
ыласа, жан тамырым, ачытырса кесинги. 
Ой, сени ёсюп кёрейим, сенден алгъа 
ёлейим»... Аны бешик жыры бюгюн да 
къууандыргъан жашауу келген адам эши-
теди дунияда бек татлы адамыны ауазын. 
Артха къарасанг, анда уа биринчи сюй-
меклик, аны татлылыгъы, айырылыуну 
ачысы да бардыла. 

«Бёрюлеге къобуз согъуу» деген да 
сюймекликни юсюнденди. Ажашып кет-
ген адамланы бир бирге термилиулери 
къаллай сынауладан ётгенин айтады бу 
хапар. Къыш кечеде бёрюлени, къыл 
къобуз согъуп, эслерин анга бурдуруп, 
жашауун алай бла сакълагъан жашха 
къадарны жаны ауруп, ол сюйгенин та-
бады. 

«Акътамакъ» таурухду, аны жигитлери 
жомакъ дуниядан келгенча, алай хапар-
лайды автор. Сюжет ызы да сейирди. 
Тёрт къарындашны жангыз эгечлери ариу 
Акътамакъны кёпле тилейдиле, келечиле 
иедиле. Аны эсин а сыбызгъычы жаш 
бурады кесине. Къыз жашха: «Керти сюй-
меклик отха секиртеди, дейдиле. Мен а, 
сенден тилерик, бу суучукъ бла бери ёт да 
кел», – дейди. Алайы уа къутуруп, къай-
нап келген черекни айланмасы. Жашны 
суу алып кетеди. Акътамакъ андан сора 
къызлагъа къошулмагъанды дейди ав-
тор, арада суу алыучу жерлерине кеси 
жангызлай келип, черек жагъасында ол-
туруп: «Харун, Харун…» - деп, кеси кесине 
шыбырдап, кетип тургъанды.

Таурух болуп, китапха дагъыда «Таш 
ичинде ауаз» киргенди. «Таланы орта-
сында, башын да къыртыш басып, бир 
уллу таш барды. Тюплю-башлы юй тенгли 
бир болур. Къатына барып къычырсанг, 

аны ичинде жукълап тургъан къая къызы 
уянып, сени сёзюнгю къауум кере къай-
тарыр. Тынч сёлешсенг, ол да тынч жууап 
айтыр», – деп, автор халкъда Ойт-Ойт 
деген ташны ичинде бугъунуп тургъан 
Ойта деген къызны таурухун айтады.

«Пионер галстук» да алда болгъан 
ишлени юсюнден хапарлайды. Автор 
кесини пионерге киргенин эсгереди. Ол, 
сабийлей, галстук алыр ючюн, элден рай-
он арагъа кеси жангызлай баргъаныны 
хапарын ариу суратлаула бла бай этген-
ди. «Жангы жыл кече» деген хапар да 
сабийликни юсюнденди. «Кечалмагъан 
жюрек» деген а бизни тау элде, Думала-

да, жашагъан эки юйюрню къадарлары 
бла танышдырады. 

Чам хапарла не заманда да чам атла 
бла байламлы болгъандыла. «Айыу, 
Къоян эм Самолёт» деген сёзле да, зат-
ланы угъай, адамланы чам атларыдыла. 
Ол затны билмегеннге аланы юслерин-
ден ушакъ сейир кёрюннгенине киши 
да угъай деялмаз. Бу хапарда кюлюр, 
ойлар жерле да бардыла. «Жабышхан 
бла Къабышхан» да чам хапарды. Къыз 
кёре келген Исмайыл арбазда жюн иш 
эте тургъан къызны аллы бла беш-алты 
кере ётеди, жукъ айталмайды. Къыз да 
алай. Аланы ол халларын кёргенле уа бу 
чам атланы атагъандыла алагъа.

«Председатель бла шофёр» деген 
хапар колхоз жашауну юсюнденди. 
«Сууукъ-Къолда сермешиу» дегенни 
жигити тауда хан къаласында жашагъан 
Сосланбийди. Ол уугъа барыргъа бек 
сюйюучюдю. Бирде ол акъ кийикни ызы 
бла барады. Ол аны марай айланнганда, 
уучуну да туз киштик марайды. Ол ауана 
болуп, жашха секиргенде, кийик бир 
секиргенлей жангыз уруп, эки мюйюзюн 
да жаныуарны быгъынына беклеп, алай 
къутхарады аны. Алай а ала ючюсю да 
къаядан кетедиле. Бирини да муратлары 
толмайды. Баям, бу хапарны да таурух 
жанргъа санаргъа боллукъду.

«Жаралы терекни» хапары уа табийгъ-
ат ауазлыды. Аны, жаны сауча, къайгъ-
ылары, къууанчлары бла суратлайды 
автор. «Тыжынты», «Эки жарылгъан 
таш», «Ашамиш оба» деген хапарла да 
табийгъатны бла тарыхны бирге жууукъ 
этедиле.

МУСУКАЛАНЫ Сакинат.

Мюлкню тонагъандыла, 
адамны урлагъандыла

Урван районда талауур этген, адамны эм маши-
наны урлагъан аманлыкъчылагъа сюд этилгенди. 

Тохташдырылгъаныча, 2018 жылда   инсанла М., 
Ж., Ш. эмда атлары тохташдырылмагъан энтта эки 
инсан бир юйюрню тонагъандыла. Аманлыкъчыла 
юйюрню келечилерине саулукъларына эм жаша-
уларына къоркъуулу зорлукъ сынатып, 4 миллион 
сом къоллу болгъандыла. Ызы бла ала юйюрню 
келечилеринден бирини машинасында къачып 
къутулгъандыла.

Андан сора да, мюлк къоллу болур мурат бла 
аманлыкъчы къауум тонагъан юйюрден тиширыуну 
урлап, аны машинаны багажнигинде тутхандыла. 

Бу аманлыкъла бла байламлы юч инсаннга 
РФ-ни УК-сыны 162-чи статьясыны 4-чю кесегини 
«б» пунктуна (къауум адам, алгъадан келишип, 
сауутха ушаш затны хайырланып, жашау журтха 
эркинликлери болмай кирип, талауур этгенлери, 
аны кезиуюнде адамлагъа зорлукъ сынатханлары 
ючюн), 126-чы статьясыны 2-чи кесегини «а, в, г, 
з» кесеклерине (къауум адам алгъадан келишип,  
зорлукъ сынатырыкъбыз деп къоркъутуп, сауутха 
ушагъан затны хайырланып, адамны  урлагъанлары 
ючюн) эмда 166-чы статьясыны 2-чи кесегини «а» 
пунктуна (къауум адам алгъадан келишип, машина-
ны эркинликлери болмай алгъанлары ючюн (урлар 
умутсуз) терслеу материалла ачылгъандыла. Урван 
районну прокуроруну болушлукъчусу Жаннета Тем-
рокова аны къабыл кёргенди. 

Сюд, къырал терслеучюню шагъатларын тюзге 
санап, бузукъчуланы энчи эм къаты низамлы коло-
ниялада  2 жыл бла 6 айдан башлап 11 жылгъа дери 
тутаргъа деген оноуну чыгъаргъанды.

Къыралгъа къоранч 
12 миллион сомгъа жетгенди

Май районну прокуратурасы агъач бла хайырла-
ныу жаны бла законла къалай толтурулгъанларын 
тинтген кезиуде бузукълукъла ачыкълагъанды. Ала 
бла байламлы агъачда тереклени законсуз кесген-
леге уголовный иш ачылгъанды.

Надзор ведомстводан бизге билдиргенлерича, 
майскечи,  эркинликлиги  болмай, агъачда тере-
клени кесиу бла кюрешгенди. Алай бла къыралгъа 
12 миллион сом  къоранч салыннганды. 

Прокуратура жыйгъан шагъатла следствие ор-
ганлагъа тийишли оноула чыгъарыргъа ашырыл-
гъандыла. Ала тинтилгенден сора инсаннга РФ-ни 
УК-сыны 260-чы статьясыны 3-чю кесегине кёре 
терслеу материалла ачылгъандыла. Тёгерекдеги 
къудуретге салыннган хатаны кетериу жумушла 
къалай толтурулгъанларын прокуратура контроль-
гъа алгъанды.

Сауутла хазырлагъанды
Росгвардияны КъМР-де Управлениясыны энчи 

буйрукъланы толтургъан аскерчилери, полициячы-
ла бла бирге Шимал Осетия-Алания республикада 
сауутланы законсуз хазырлагъан эм сатхан инсанны 
тутаргъа болушхандыла. Излеу-тинтиу жумушла 
бардырылгъан кезиуде аманлыкъчы хазырлагъан 
юч «къалам керохну» сатаргъа умут этгени ачыкъ-
ланнганды. Аладан окъ бла атдырыргъа жарагъаны 
тохташдырылгъанды. 

Бу аманлыкъгъа къатышханланы тохташдырыу 
жаны бла жумушла толтуруладыла, деп билдирген-
диле бизге кюч ведомствону пресс-службасындан.

ТИКАЛАНЫ Фатима хазырлагъанды. 

Табийгъат, тарых, сезим да

Бу кюнледе белгили малкъар жазыучу, журналист Османланы Хыйсаны 
басмадан «Акътамакъ» деген кезиулю назмула, хапарла бла таурухла ки-
табы чыкъгъанды. Ол авторну алгъышы бла башланады. Хыйса окъуучу-
суна «Бу китап бла бирге юйюнге кёп игиликле, ахшылыкъла кирсинле», 
- деп, алай башлайды кесини сёзюн.

Улбашланы Тамерланда – 
кюмюш майдал

Ямал-Ненец автоном округну Надым ша-
харында Владислав Стрижовну хурметине 
аталып боксдан тёрели онбиринчи эришиу бар-
дырылгъанды. Даражалы турнирге къыралны 
регионларындан 2009-2010 жыллада туугъан 
спортчула къатышхандыла. 

Анда «Бабугент» спорт клубну келечиси Ул-
башланы Тамерлан жетишимли болгъанды. Ал 
сермешледе хорлай келип, финал тюбешиуюн 
да тийишлисича бардыргъанды. Алай судьяла 

биринчи жерни къаршчы боксчугъа бергенди-
ле. Жерлешибиз кюмюш майдалны алгъанды, 
аны тренерле Герийланы Х. бла Сараккуланы 
Р. юйретедиле.

СУРАТДА: Улбашланы Тамерлан боксдан Олим-
пиаданы чемпиону Рахим Чахкиев бла.

Баш мураты – саулукълу 
жашау бардырыргъа юйретиу 

Подполковник Магомед Дзахмишевни хур-
метине аталып Нальчикде эки кюнню ичинде 
эркин тутушуудан битеуроссей эришиу къурал-
гъанды, анга къыралны 11 регионундан 24 жыл-
лары толмагъан 96 спортчу къатышхандыла.

Къабарты-Малкъарны командасына 39 
адам киргендиле, аладан алтын майдалланы 
кеслерини ауурлукъларында Гажонланы Ис-
майыл бла Лиуан Хахов алгъандыла. Кюмюш 
эм доммакъ майдаллагъа дагъыда 8 спортчу 
тийишли болгъандыла. 

Эришиуню къурагъанла билдиргенлерича, 
жылдан-жылгъа эришиуге спортчуларын 
жиберген регионланы саны ёсе барады. Ал 
кезиуде турнир пауэрлифтингден ётдюрюлюп 
тургъанды. Бюгюнлюкде ол спортну башха 
тюрлюсюнден къуралгъанлыкъгъа, мураты уа 
алгъыннгылай къалгъанды – саулукълу  жашау 
бардырыуну оюмларын жайыу эм подполков-
ник Магомед Дзахмишевни эсде тутуу. Тур-
нирге сынамлы гёжефле келиучюдюле, алай 
бла аланы усталыкъларыны  ёсгенине багъа 
бичиледи эм башха битеуроссей эришиулеге 
хазырлагъанда неге эс бурургъа кереклиси 
ачыкъ болады.

 Сакълыкъ

 Къоркъуусузлукъ

Къабарты-Малкъар тири солууну эм 
белгили араларындан бириди. Туристлеге 
мында жангыз Элбрус угъай, кёлле, чуч-
хурла да сейирдиле, аланы араларында 
таулагъа, агъачлагъа жолоучулукълагъа 
барыргъа сюйгенле асламдыла. 

Ала ажашмазча, къыйын болумлагъа 
тюшмезча МЧС-ни регион бёлюмю талай 
эсгертиу этеди:

- жолоучулукъгъа эм къоркъуусуз марш-
рутну сайларгъа;

- къаллай къоркъуу чыгъаргъа боллугъ-
уну юсюнден алгъадан сагъыш этерге, 
ол санда кюн бузулуруна, курт тюшерине, 
ташла агъызылырына. Аны эсге алып, 
сакъ болургъа;

 - жангызлай къалмазгъа, къауумдан 
артха къалмазгъа неда алгъа кетмезге, 
низамны бузмазгъа;

- къоркъуусузлукъну унутуп, жолну къыс-
хартмазгъа;

- туман тюшгенде, боран болгъанда 
неда къарангыда жолгъа чыкъмазгъа;

- къоркъуулу жерлени, юлгюге, терк 
баргъан сууланы, чунгурланы, жангыз да 
страховканы хайырланып ётерге;

- арыгъаныгъызны сезгенлей, бютюнда 
кюнню халы аманнга айлана эсе, андан 
ары бармагъанлай, солурча жер табыгъ-
ыз;

- ташла тюшерге къоркъуулу тикле бла 
энишге тюшмезге;

-  къар тюшген жерде энчи (светофильтр) 
кёзюлдюреуюклени кюн тийгенде, кёкню 
булут жапханда да хайырланыргъа. 

Ведомствода туристлеге жолоучулукъ-
ларын борчлу халда эсепге салыргъа 
чакъырадыла. Солугъанлагъа таплыкъгъа 
бу жумушну онлайн халда тамамларгъа 
боллукъду, анда жолгъа къачан атланы-
рыгъызны, не мурат бла эм къалайтын 
барлыгъызны, артха не заманда къайты-
рыгъызны, байламлыкъны къаллай амал-
ла бла тутарыгъызны юсюнден жазаргъа 
керек боллукъду. Биргегизге спутник 
телефонну неда GPS-трекерни алыр-
гъа унутмагъыз. Маршрутдан чыкъгъан 
эсегиз, аны юсюнден къутхарыучулагъа 
билдиригиз. Къыйын болумгъа тюшген 
эсегиз а, мобильный телефондан «112» 
номерге сёлешигиз.

КУЛЬЧАЛАНЫ Зульфия.

Таулада жолоучулукълада ачымазча

Россейни МЧС-ни органларына адам-
ланы ышаныулукъларын ёсдюрюр, къут-
харыучуланы ишлерин игилендирир му-
ратда ведомствону регионда Баш управ-
лениясында кече-кюн да ышаныулукъну 
телефону ишлейди. Аны борчу дагъыда 
министерствону управление органлары-
ны бёлюмлерини юсюнден жамауатны 
оюмун билиудю, предпринимательство-
ну айнытыуда административ чурумла 
салыннганларын бла къалгъанларын да 
тохташдырыуду. 

Алай бла 8 (8662) 39-99-99 номерге сёле-
шип, адамла сорууларын бераллыкъдыла, 
алагъа от тюшюуге къоркъуусузлукъну 
жалчытыуну, суулада адамланы тынчлыкъ-
ларын сакълауну юсюнден ангылатыула 
этилликдиле, ала организациялада неда 
жашау журтлада къоркъуусузлукъну жо-
рукъларына бузукълукъ этилгенин бил-

дираллыкъдыла. Телефоннга айтылгъан 
битеу информация, ол санда Баш управле-
нияны келечилери къуллукъларын хайыр-
ланып чурумла салгъанларыны юсюнден 
да, энчи контрольгъа алынырыкъды. Та-
рыгъыулагъа кёре тинтиуле боллукъдула. 

Ышаныулукъну телефонуна сёлешиу-
лени къурау эм эсеплеу къыралны зако-
нодательствосуна тийишлиликде барды-
рылады. Алагъа къаралгъанындан сора 
белгиленнген болжалны ичинде сёлешген 
адамгъа  этилген мадарланы юслеринден 
жазып жууап ашырылады. Алай инсан, 
ышаныулукъну телефонуна сёлешип, атын 
жашырынлай къояргъа сюйген эсе, аны 
обращениясы тинтилликди, алай жууап 
бериллик тюйюлдю. 

Ышаныулукъну телефонлары МЧС-ни битеу 
жер-жерли бёлюмлеринде ишлейдиле. 

ХАБИБУЛЛАХЛАНЫ Зульфия.

Ышаныулукъну телефону дайым ишлегенлей турады


